
Ágrip (útdráttur) 

Markmið þessarar rannsóknar var að komast að hvort breytingar unglingsáranna hefðu 

áhrif á líðan foreldra. Eitt af þeim tímabilum uppeldis sem foreldrar hafa oft áhyggjur af 

eru unglingsárin. Áður var talið að stormasöm samskipti foreldra og barna þeirra væru 

hluti af því að barnið fullorðnaðist en rannsóknir tuttugustu aldar hafa afsannað þær 

hugmyndir. Þrátt fyrir það er þetta enn tímabil sem foreldrar hafa áhyggjur af. Samspil 

breytinga hvort tveggja hjá foreldrum og unglingum geta verið orsakavaldar þess að 

óróleiki myndast innan fjölskyldna á þessum tíma. Þær breytingar sem unglingurinn er að 

ganga í gegnum geta ýtt undir einkenni miðaldurs hjá foreldrum eins og sjálfsskoðun og 

endurmat á eigin lífi. Ef foreldrar eru ekki sáttir við eigið líf og hverju þeir hafa áorkað 

getur það haft áhrif á samskipti við unglinginn. Það er mikilvægt fyrir fagaðila sem koma 

að málefnum unglinga að skoða það samspil sem samskipti foreldra og barna þeirra geta 

falið í sér.  

Formáli 

Þessi rannsókn er lokaverkefni mitt til BA-gráðu í Uppeldis- og menntunarfræði. 

Hugmyndin að vali viðfangsefnis kviknaði við lestur greinar sem ég las í áfanganum 

foreldrafræðsla og uppeldisráðgjöf sem fjallar um breytingar sem barn gengur í gegnum á 

unglingsárunum en þar kom einnig fram að foreldrar væru að ganga í gegnum breytingar 

á sama tíma. Algengt væri að foreldrar væru á miðjum aldri þegar börn þeirra færðust yfir 

á unglingsárin. Þetta þótti mér áhugavert og velti fyrir mér hvort þær breytingar sem 

foreldrar eru að ganga í gegnum hafi ekki áhrif á getu þeirra til að beita þeim 

uppeldisaðferðum sem rannsóknir hafa sýnt að séu svo mikilvægar fyrir börn og unglinga. 

Í náminu er lítið fjallað um foreldra og þeirra líðan og ákvað ég því að nýta BA-ritgerðina 

mína til að skoða það nánar.  

Ég vil þakka leiðbeinanda mínum Eyrúnu Maríu Rúnarsdóttur fyrir endalausa 

þolinmæði og yfirlestra einnig vil ég þakka fjölskyldu minni fyrir ómældan stuðning og 

hvatningu sem hún hefur veitt mér í náminu og við vinnu þessarar ritgerðar.   

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

1 Inngangur 

Vinsælt umfjöllunarefni í rannsóknum á fjölskyldum reynist vera samskipti barna og 

unglinga við foreldra sína (Laursen og Collins, 2009). Þá kemur fram nokkur munur á 

áherslum í umfjöllun um samskipti barna við foreldra og samskipti unglinga við foreldra og 

bendir Steinberg (2001) til dæmis á að munur sé á sjálfshjálparbókum varðandi uppeldi 

fyrir foreldra unglinga og foreldra barna. Bækur fyrir foreldra unglinga eiga að hjálpa þeim 

að lifa með hræðilega unglingnum sínum á meðan foreldrum yngri barna er kennt að 

elska og knúsa yndislega barnið sitt. Þær rannsóknir sem snúið hafa að foreldrum, 

foreldrahlutverkinu og líðan foreldra hafa oft beinst að þeim tímamótum annars vegar 

þegar fólk eignast sitt fyrsta barn og hins vegar þegar börnin fara að heiman (Steinberg og 

Steinberg, 1994).  

Putnick og fl. (2010) komust að því að tímabilið þegar barn breytist í ungling sé einnig 

erfiðasta skeið uppeldis að mati foreldra. Þegar börnin eru að færast yfir á 

unglingsaldurinn getur það valdið ójafnvægi innan fjölskyldunnar og óvissu. Þetta er 

tímabil þroskaferlis sem einstaklingurinn fer í gegnum til að verða fullþroska, ferli sem 

tekur til vitsmuna-, líkams- og félagslegs þroska. Foreldrar og unglingar fjarlægjast gjarnan 

hvert annað á þessum árum og sú breyting á samskiptum getur verið lituð neikvæðni, 

kvörtunum, árekstrum og reiði í stað stuðnings, bross og hláturs (Steinberg og Silk, 2002). 

Þrátt fyrir að margir foreldrar virðist líta á hlutverk sitt gagnvart unglingnum sínum sem 

erfitt, hefur lítið verið skoðað hvaða áhrif börn og unglingar hafa á líðan foreldra, skilning 

þeirra á foreldrahlutverkinu og sjálfsmynd (Steinberg og fl. 1994). 

Miðaldursskeiðið er tímabil þar sem flestir foreldrar finna fyrir fyrsta stigi hnignunar 

og er tími sjálfsskoðunar (Freund og Ritter, 2009). Keresteš o.fl. (2012) telja engan vafa á 

að þessar breytingar geti haft áhrif á andlega líðan foreldra. Klisjukenndar staðalmyndir af 

miðaldra fólki geta hins vegar dregið upp ýkta mynd af því sem raunverulega er að gerast í 

lífi fólks á þessum aldri. Flestir upplifa einhver einkenni miðaldurs án þess þó að fara í 

gegnum hann eins og staðalmyndir gefa til kynna. Steinberg og Steinberg (1994) benda á 

að oft sé auðveldara að sjá hvað foreldrar eru að ganga í gegnum út frá því hvar á 

þroskaferlinu unglingur þeirra er, sem bendir til að þroskabreytingar unglinga hafi áhrif á 

líðan foreldra. 

Markmið þessarar ritgerðar er að skoða líðan foreldra á því tímabili þegar börn þeirra 

eru að færast yfir á unglingsárin. Til að sýna fram á að þær breytingar sem verða á 

unglingum geti haft áhrif á foreldra verður þeim breytingum lýst. Farið verður yfir 

rannsóknir á líðan foreldra og skoðað hvað helst er talið hafa áhrif á líðan þeirra. Þar sem 

algengt er að foreldrar séu á miðjum aldri á þeim tíma sem börn þeirra verða unglingar 

verða þær breytingar og vandamál sem talin eru fylgja miðaldurstímabilinu skoðuð 

sérstaklega. Leitast verður við að svara því hvort sá þáttur að eiga ungling ýti undir 

endurmat og sjálfsskoðun foreldra. Og hvers konar þættir geta leitt til kreppu foreldra.  

Til þess að svara spurningunum skiptist ritgerðin í nokkra kafla. Í fyrsta hluta verða 

lykilhugtök hennar unglingsár og miðaldur skilgreind. Næsti kafli fjallar um fjölskylduna til 

að sýna fram á hvað á sér stað innan hennar fyrir unglingsárin sem er grunnur að því sem 

gerist á þessum árum. Þar á eftir eru unglingsárin skoðuð, hvaða breytingar eiga sér stað á 

þeim tíma og hvaða vandamál og hugmyndir fylgja þeim árum. Svo verður fjallað um 

foreldra og hvaða breytingar geta átt sér stað í þeirra lífi á sama tíma og börn þeirra 

færast yfir á unglingsárin. Í þeim kafla er einnig fjallað um nokkrar rannsóknir sem gerðar 

hafa verið á líðan foreldra unglinga. Þar sem ekki eru margar nýlegar rannsóknir til um 

líðan foreldra á þessum tíma verður lokakaflinn tileinkaður eldri rannsókn sem varpar ljósi 

á hvaða áhrif það getur haft á foreldra þegar börn þeirra færast yfir á unglingsaldurinn. Í 

lokin verður svo efni ritgerðarinnar dregið saman og niðurstöður ræddar. 

2 Skilgreining hugtaka 

Hugtökin miðaldur og unglingur/unglingsár sem eru lykilhugtök þessarar ritgerðar verða  

skilgreind nánar í þessum kafla þar sem sama hugtak getur haft mismunandi merkingu.  

2.1 Unglingsár 

Unglingsárin eru talin vera tímabil frá upphafi gelgjuskeiðs til átján ára aldurs. Breytilegt 

er eftir fræðimönnum og heimildum hvenær og hvernig tímabilinu er lýst og þar sem 

hugtakið nær yfir langt tímabil getur verið gagnlegra að tala um upphafsár, miðbik og 

síðari hluta unglingsára þegar um ákveðin tímabil er rætt (Fenwick og Smith, 1993). 

Hugtakið unglingsár (e. adolescence) birtist fyrst á fimmtándu öld og kemur úr latneska 

orðinu adolescere sem hefur þá merkingu að vaxa úr grasi eða fullorðnast (Laursen og 

Collins, 2009). Um 1500 árum áður en þessi skýra notkun á orðinu varð til höfðu þeir 

Platon og Aristoteles fjallað um aðgreiningu þessa lífsskeiðs. Aristoteles lagði til stig 

lífshlaupsins sem eru ekki svo ósvipuð þeim líkönum sem stuðst er við í dag. Hann lýsti 

lífshlaupinu fram að fullorðinsárum sem þremur sjö ára tímabilum sem skiptast í 

smábarnaskeið (e. infancy), bernsku (e. boyhood) og unglingsár (e. manhood).   

Þegar orðinu adolescence er flett upp í orðabók er algeng þýðing kynþroskaskeið; 

gelgjuskeið; unglingsár eða jafnvel æska (Mörður Árnason, 2002) sem getur verið villandi 

þar sem merking orðsins kynþroskaskeið (e. puberty) felur í sér þær líkamlegu breytingar 

sem verða á barni þegar það færist yfir á unglingsaldur. Það að verða kynþroska stafar af 

hormónaflæði sem verður til þess að einstaklingur geti nú fjölgað sér. Gelgjuskeið á sér 

stað á milli kynþroska og fullorðinsára og nær yfir þær andlegu og félagslegu breytingar 

sem verða á þessu tímabili (Nolen-Hoeksema, Fredrickson, Loftus og Wagenaar, 2009). 

Þegar hugtakið unglingur er notað í þessari ritgerð er átt við tímabil barns sem er að 

ganga í gegnum þær andlegu breytingar sem eiga sér stað á unglingsárunum í áttina að 

verða sjálfstæður og fullorðinn einstaklingur. 

2.2 Miðaldur 

Miðaldur er breytilegur eftir lífaldri og lífaldur er breytilegur eftir menningu og samfélagi. 

Miðaldursskeiðið er stundum kallað miðaldurskreppa þar sem margir einstaklingar finna 

fyrir líkamlegri hnignun og hægari vitsmunalegri virkni (Freund og Ritter, 2009). Einnig er 

þetta hjá mörgum tími sjálfsskoðunar, endurmats og aukinnar meðvitundar um dauðann. 

Við athugun á því hvernig fræðimenn skilgreina tímabil miðaldurs kom fram hjá Keresteš 

o.fl. (2012) að meðal miðaldur er um 32,5 ár hjá körlum og um 34,75 ár hjá konum í 

Króatíu þar sem lífaldur er ekki jafn langur þar og á Vesturlöndum. Daniel Levinson (1978) 

telur upphaf miðaldurs vera um 40-45 ára en Colarusso og Montero (2007) um 40-60 ára. 

Álfheiður Steinþórsdóttir og Guðfinna Eydal (2010) tala um að breytingaskeið kvenna eigi 

sér stað á bilinu 45-55 ára þó að sumar konur geti byrjað það fyrir fertugt og tala þær um 

að miðaldurskeiðið komi þar á undan. Ekki er enn vísindalega sannað að karlmenn fari í 

gegnum hormónabreytingar eins og konur gera en margir taka sálrænum breytingum á 

miðjum aldri þegar þeir þurfa að horfast í augu við að þeir eru ekki unglingar eða ungir 

lengur. Hvað sem öllum hugmyndum um aldursbil miðaldurskreppunnar líður geta 

þroskabreytingar sem miðaldra fólk gengur í gegnum haft áhrif á andlega líðan þeirra og 

þar með samskipti þeirra við unglinga sína. Í rannsóknum þar sem foreldrar eru að meta 

eigin líðan, þarf að skoða það mat með það í huga að væntanlega eru þeir að ganga í 

gegnum þroskabreytingar (Keresteš o.fl., 2012). 

Megin forsenda æviskeiðs er að ævin sé ákveðið þroskaferli, þar sem þroski er tekinn 

út allt lífið og best sé að skilja hann sem samspil innri og ytri þátta (Freund og Rotter, 

2012). Þá er til dæmis átt við að líkami hins fullorðna er að eldast og síbreytilegt umhverfi 

valdi breytingum á formgerð hugsana á fullorðinsárum, þetta samspil getur valdið innri 

baráttu á miðaldri. Miðaldur getur verið tímabil í lífi einstaklings þegar hann áttar sig á að 

líf hans tekur enda og hann fer að skilgreina þau endalok sem eitthvað neikvætt 

(Colarusso og Montero, 2007). Þess vegna hefur miðaldursskeiðið stundum verið kallað 

miðaldurskreppa. Colarusso og Montero (2007) segja Eliot Jaques hafa verið fyrstan til að 

notast við hugtakið miðaldrakreppa (e. midlife crisis) og tengdi slíka hegðun við afneitun 

og höfnun einstaklinga á eigin dauðleika og hluti af því eru varnir fólks gegn öldrun. Þetta 

er tímabil þar sem fólk finnur gjarnan fyrir fyrsta stigi hnignunar líkamlegrar, skarpskyns 

og vitsmunalegrar virkni (Freund og Ritter, 2009). Þetta getur einnig verið tími 

sjálfsskoðunar, endurmats og aukinnar meðvitundar um dauðleikann. Enginn vafi er á því 

að þroskabreytingar sem miðaldra fullorðnir horfast í augu við geti haft áhrif á andlega 

líðan þeirra (Keresteš o.fl., 2012).  

Hér eftir verður átt við þær andlegu sem og líkamlegu breytingar sem fullorðinn 

einstaklingur, foreldri fer að taka eftir í eigin fari þegar hugtakið miðaldur er notað. 

3 Fjölskyldur  

Newman og Grauerholz (2002) benda réttilega á að orðið fjölskylda er flókið hugtak og 

margbreytilegt. Flest fæðumst við inn í fjölskyldu af einni eða annarri gerð og verjum 

oftast að minnsta kosti hluta ævinnar innan hennar. Sigrún Júlíusdóttir (2006) bendir á að 

í fjölskyldum nútímans leggja meðlimir hennar yfirleitt áherslu á kærleika og tryggð við 

hver annan. Ætlast er til að þau tengsl sem myndast innan fjölskyldu veiti meðlimum 

hennar öryggi og skjól óháð breytileika í formgerð og tengslum innan fjölskyldunnar. 

Fjölskyldumeðlimir eru fyrirmynd okkar í hvað það er að vera fjölskylda, í hvaða formi sem 

hún finnst svo, við ölumst upp hjá blóðforeldrum, stjúpforeldrum eða fósturforeldrum 

(Newman og Grauerholz, 2002).  

3.1 Fjölskyldugerðir 

Kjarnafjölskylda er skilgreind sem hjóna- eða sambýlisfólk með barn eða börn. Miklar 

breytingar hafa orðið á fjölskyldugerð og fleiri form hafa bæst við, svo sem karl eða kona 

sem býr með sínu barni eða börnum er kölluð einforeldrisfjölskylda. Innan stjúpfjölskyldu 

eru barn eða börn, kynforeldri og stjúpforeldri sem tekur að sér foreldrahlutverk þess 

kynforeldris sem ekki er til staðar. Fósturfjölskylda er þegar foreldrar taka að sér 

umönnun barna annarra í langan eða stuttan tíma allt eftir aðstæðum barnanna. Þegar 

barn eða börn hafa verið ættleidd er sú fjölskyldugerð kölluð kjörfjölskylda 

(Forsætisráðuneytið, e.d.). Líkt og þessi form benda til geta orðið breytingar á fjölskyldum 

á lífsleiðinni og eru skilnaðir algengir sem hefur haft mikil áhrif á fjölskylduna, bæði 

jákvæð og neikvæð (Velferðarráðuneyti, 2001). 

3.2 Samskipti 

Það að verða foreldri felur í sér fleira en að fæða barn. Það felur í sér að fara inn í 

félagslegt hlutverk sem stendur fyrir mikilfenglegum umskiptum í lífi fólks og eigin 

sjálfsvitund. Hvort sem foreldrið er einstætt, gift, ríkt eða fátækt er engin breyting sem 

umbreytir lífinu jafn mikið og að fara frá því að vera ekki foreldri yfir í að verða foreldri. 

Börn gefa oft lífi foreldra merkingu og þá tilfinningu að þau hafi tilgang með lífinu 

(Newman og Grauerholz, 2002). Foreldrar gegna mikilvægu hlutverki og eitt af þeim 

hlutverkum er að leggja góðan grunn strax í æsku að heilbrigðum samskiptum foreldris og 

barns og undirbúa þau tilfinningalega, félagslega og siðferðislega undir að verða virkir 

samfélagsþegnar (Sigrún Aðalbjarnardóttir, 2007). Til að geta sinnt þessu brýna verkefni 

þurfa foreldrar sjálfir að kunna að eiga í góðum samskiptum sín á milli og við barnið sitt. 

Samskipti foreldra við barn byrja í móðurkviði þar sem móðir talar og hreyfir sig á þann 

hátt sem vekur athygli barnsins, eins er talið að barnið svari hreyfingu móður (Lash, 2003). 

Samskipti foreldra við barn sitt hafa mikil áhrif á nánast allt sem barnið lærir fyrstu árin. 

Líf með barni gengur mikið út á að kenna og læra bæði fyrir barn og foreldra 

(Christophersen og Mortweet, 2004).  

Um 7-9 mánaða aldur hafa börn færni til að sýna að þau hafi þörf fyrir að vera nálægt 

umönnunaraðilum. Þessi tengsl kallast geðtengsl. Geðtengsl geta myndast jafnt milli barns 

og móður, föður eða ef blóðforeldrar eru ekki til staðar myndar barnið tengsl við þann 

sem sinnir því mest. Ef faðir sinnir og ver tíma með barni og annast það getur hann 

myndað jafn góð tengsl og móðir. Slík tengsl eru mikilvæg fyrir bæði barn og foreldri og er 

forsenda fyrir að barn myndi áframhaldandi samskipti (Lightfoot, Cole og Cole, 2009). 

Tengsl sem barn myndar fyrstu árin eru grunnur að því hvernig barnið og síðar hinn 

fullorðni hugsar um og annast sjálfan sig (Sæunn Karlsdóttir, 2010). Til þess að barn læri 

að treysta á sjálft sig verður það að hafa getað reitt sig á aðra manneskju fyrstu árin og 

með tímanum samsamar það sig þeim sem það treystir á. Það er ekki sjálfgefið að örugg 

tengsl myndist milli foreldra og barns. Flestir foreldrar vilja reynast barni sínu vel en ýmsir 

álagsþættir, bæði innri og ytri, sem foreldrar standa frammi fyrir hafa áhrif á 

foreldrahæfni þeirra. Ytri þættir sem geta haft áhrif á foreldrahæfni eru til dæmis 

fjárhagsvandi, mikil pressa og hraði samfélagsins, atvinnumál, álag á einstætt foreldri sem 

og frá stórfjölskyldu, lítill sem enginn stuðningur frá fjölskyldu og vinum vegna fjarlægðar. 

Innri þættir svo sem veikindi, skortur á stuðningsneti, þreyta, hjónabandsvandi, áfengis- 

og vímuefnavandi, þunglyndi og annar sálrænn/geðrænn vandi getur einnig haft sitt að 

segja. Þessir þættir tengjast innbyrðis og getur því fjölskylda staðið frammi fyrir mörgum 

álagsþáttum (Steinunn Bergmann, 2010). Einnig getur umhverfið svo sem samfélagslegt 

viðhorf haft áhrif. Útivinnandi mæður hafa oft samviskubit, þær eru sannfærðar af 

samfélaginu um að þær þurfi að gefa 100% orku í atvinnu og 100% orku í 

foreldrahlutverkið. Fram kemur í rannsókn Newman og Grauerholz (2002) að 

heimavinnandi mæður fá þau skilaboð frá samfélaginu að þær séu hugsunarlausar eða 

glórulausar og að þeim hljóti að leiðast sem veldur því að þær eiga erfiðara með að vera 

hamingjusamar og fullnægðar í hlutverki sínu. Sú ímynd sem gefin er af konum getur 

valdið því að þeim finnist þær óhæfar í öllu sem þær gera. Foreldrahlutverkinu fylgir mikil 

vinna og til að hægt sé að ná árangri í því þurfa báðir foreldrar að leggja sitt af mörkum 

(Steinunn Bergmann, 2010). 

Newman og Grauerholz (2002) benda á að foreldrahlutverkið er krefjandi og verkefni 

foreldra er yfirgripsmikið. Því fylgir að afla tekna til að sjá fyrir þörfum barnsins svo sem 

húsnæði, fæði og klæðum. Jafnframt að huga þarf að því að húsnæðið sé í góðu hverfi 

með góðum skóla, foreldrar þurfa einnig að hafa vökul augu fyrir því að vel sé hugsað um 

barnið á þeim gæslustöðum sem þeir hafa valið. Þeir þurfa að fylgjast vel með barninu 

þegar það er úti að leika sér á leikvöllum, skólalóðum eða í nágrenni við heimilið. Í þeirra 

verkahring er einnig að veita heilsusamlega, fjölbreytta fæðu og tækifæri til að stunda 

íþróttir og áhugamál en jafnframt að vernda barnið fyrir og kenna því á þær hættur sem 

leynast í umhverfinu. Þeir eiga að hafa eftirlit með öllu efni sem þau horfa á í sjónvarpi, 

bíómyndum og á veraldarvefnum, vernda þau gegn því að sjá óhóflegt ofbeldi, blótsyrði 

og klámfengið efni. Foreldrar ættu að miðla viðeigandi siðferðislegum gildi og jákvæðri 

hegðun til barna sinna. Þegar börn verða eldri er ætlast til að foreldrar þekki vini barnsins 

og foreldra þeirra og hafi augun opin fyrir bráðþroska kynhneigð, átröskun, þunglyndi, 

eiturlyfjanotkun og árásargirni. Slíkar væntingar geta verið yfirþyrmandi fyrir nýbakaða 

foreldra, sérstaklega þegar þeir sjá aðra foreldra sem hefur mistekist og eru gerðir ábyrgir 

fyrir óviðeigandi eða andfélagslegri hegðun sem barn þeirra hefur sýnt. Dæmi um þetta 

eru  foreldrar strákanna sem drápu 12 manns árið 1999 í Littleton Colorado. Þeir foreldrar 

voru kærðir af foreldrum nokkurra fórnarlambanna og taldir ábyrgir fyrir að gera ekki nóg 

til að koma í veg fyrir morðin, þeir fengu meðal annars á sig kæru fyrir að vanrækja 

foreldrahlutverkið (Newman og Grauerholz, 2002).  

Newman og Grauerholz (2002) segja það því ekki koma á óvart að sumir foreldrar 

skynji foreldrahlutverkið sem krísu sem eykur á streitu og dregur úr hamingju innan 

hjónabands og hjá foreldrinu sjálfu, eins yndisleg og börn eru taka þau mikinn tíma frá 

foreldrum, orku, næði og peninga. Kröfur ungbarnsins (e. infant) eftir fæðu og umhyggju 

verða að kröfum smábarnsins (e. toddler) á athygli sem verða óhjákvæmilega að kröfum 

unglingsins um sjálfstæði. Foreldrar eru á vaktinni allan sólarhringinn í lágmark 18 ár. Því 

skal ekki undra að giftir foreldrar tali um hnignun á hamingju innan hjónabandsins eftir að 

börn fæðast þar sem þau hljóðlátu, nánu, fyrirvaralausu augnablik ástríðu sem makar áttu 

verða fljótt hluti af minningum frá fyrra lífi. 

3.3 Skilnaður 

Það eru ekki allir sem eiga í nægilega góðu sambandi við maka sinn til að ráða við allar 

þær skyldur sem fylgja foreldrahlutverkinu, en þetta getur svo leitt til skilnaðar. Um 36% 

hjónabanda á Íslandi enda með skilnaði samkvæmt Hagstofu Íslands (2009). Fjöldi 

unglingavandamála hefur verið tengdur við skilnað hjá börnum foreldra sem skilja. Þau 

eru tvisvar sinnum líklegri en önnur börn að eiga við félagsleg- og hegðunarvandamál sem 

og námsörðugleika að stríða, glíma við þunglyndi og óhamingju ásamt því að það dregur 

úr sjálfsöryggi og letur félagslega ábyrgð og getu. Skilnaður leiðir til tveggja 

meginbreytinga á lífi barns sem eru líklegar til að útskýra þessa útkomu. Þær eru 

breytingar á efnahagslegri stöðu barns og sú breyting að foreldri er eitt að ala það upp, 

sem er krefjandi starf fyrir tvo aðila hvað þá einn. Rannsóknir sýna þó fram á að 

skilnaðurinn sem slíkur hafi lítil sem engin áhrif á aðlögunarhæfni barnsins, heldur skipta 

samskipti foreldranna eftir skilnaðinn meira máli. Rannsóknir sýna fram á að vanvirk (e. 

dysfunctional) fjölskyldumynstur og meðfæddir eiginleikar foreldra, svo sem andfélagsleg 

persónueinkenni skapi óheilsusamlegt umhverfi fyrir börn og stuðli þannig að 

aðlögunarvanda barnanna, þó er einstaklingsmunur á hvernig börn aðlagast eftir skilnað.  

Árið 1980 komu fyrstu rannsóknarniðurstöður úr langtímarannsókn á þeim áhrifum 

sem skilnaður foreldra hefur á aðlögun barna. Miklum meirihluta barna sem upplifði 

þrætugjarnt samband foreldra eftir skilnað vegnaði verr en þeim börnum sem upplifðu 

samband foreldra sinna jákvæðar. Börn þrætugjarnra foreldra geta lent í að þurfa að velja 

á milli foreldra eftir skilnað, velja með hvoru foreldrinu það stendur og viðhalda 

mismunandi gildum eftir því á hvoru heimilinu það er hverju sinni. Annar skaðlegur þáttur 

er þegar foreldrar tala niðrandi um hvort annað við og eða í viðurvist barnsins. Í slíkum 

fjölskyldum getur barn farið að sýna erfiðleika með að hafa stjórn á eigin hegðun og í 

sumum rannsóknum sýndu þau meiri kvíða og þunglyndi en búist var við (McHale o.fl., 

2002). Önnur afleiðing tíðra skilnaða er að algengara er að fólk fari í annað hjónaband 

sem leiðir af sér blandaðar fjölskyldur (Lightfoot, Cole og Cole, 2009). 

3.4 Uppeldi 

Uppeldi er það sem foreldrar styðjast við í þeim tilgangi að þroska barn sitt líkamlega og 

andlega (Símon Jóh. Ágústsson, 1938). Ásdís Pétursdóttir Blöndal (2010) telur að hægt sé 

að skilgreina uppeldi sem það að leiða barn til þroska, kenna því, leiðbeina og annast það, 

með það að markmiði að barnið verði ábyrgur, sjálfstæður og kærleiksríkur einstaklingur.  

Miklar breytingar hafa orðið á uppeldi með tímanum og auknar kröfur á bæði foreldra 

og börn auka á þörfina fyrir góð samskipti. Niðurstöður rannsókna hafa sýnt að börnum 

líður almennt betur ef þau eiga í góðum samskiptum við foreldra sína (Sigurður J. 

Grétarsson og Sigrún Aðalbjarnardóttir, 2004; Steinberg, 2001). Diana Baumrind kom 

fram með kenningu árið 1971 um þrenns konar uppeldishætti foreldra leiðandi, skipandi 

og eftirlátsamir og rannsóknir hafa staðfest að leiðandi uppeldishættir hafa gefist best í 

uppeldinu. Leiðandi uppeldi felur í sér að foreldrar útskýra fyrir barni sínu af hverju það er 

bannað að gera eitt og annað og hverjar afleiðingar þess geta orðið. Þeir hvetja börnin til 

að skýra út sjónarmið sín til dæmis með því að setja reglur. Leiðandi foreldrar sýna barni 

sínu hlýju, hvetja það til að segja sína skoðun og hlusta á hugmyndir þess. Þeir gera kröfu 

um að barnið sýni þroskaða hegðun, leggja áherslu á að ræða saman um sjónarmið sín og 

barnsins. Fundin er sameiginleg lausn sem allir eru sáttir við þegar ágreiningur kemur upp 

(Sigrún Aðalbjarnardóttir og Árný Elíasdóttir, 2009). Þessi uppeldisháttur leiðir yfirleitt af 

sér virk og þroskuð börn sem sýna mikið sjálfstæði, sjálfsaga og hafa trú á sjálfum sér. 

Börn sem fá leiðandi uppeldi eru líklegri til að vera samvinnufús og vingjarnleg (Steinberg, 

2001). Niðurstöður sýna yfirleitt að börn foreldra sem styðjast við leiðandi uppeldi eru 

ólíklegri til að stunda áhættuhegðun og eru meiri líkur á að þau hafi betra sjálfsálit (Sigrún 

Aðalbjarnardóttir, Sigurlína Davíðsdóttir og Eyrún M. Rúnarsdóttir, 1997; Sigrún 

Aðalbjarnardóttir og Kristín Lilja Garðarsdóttir, 2004).  

Uppeldi er ekki orð sem hefur nýlega verið fundið upp heldur er það leið sem 

foreldrar hafa nýtt í aldanna rás þó að áherslur hafi verið mismunandi. Rannsóknir hafa 

sýnt fram á að þær uppeldisaðferðir sem foreldrar nota skipta miklu máli og leiðandi 

uppeldi hafi reynst best til að byggja upp góð samskipti milli foreldra og barna. Leiðandi 

uppeldishættir geta haft góð áhrif á líðan barna og unglinga.  

4 Unglingurinn 

Þegar börn færast yfir á unglingsaldurinn getur það valdið ójafnvægi innan fjölskyldunnar 

og óróleika. Tímabilið sem barn breytist í ungling er erfiðasta skeið uppeldis að mati 

foreldra (Steinberg 2001). Í upphafi kaflans verður fjallað um þær breytingar sem verða á 

unglingnum á 11-15 ára aldrinum. Helstu áhyggjur foreldra við uppeldið eru unglingsárin 

og gæti það verið vegna þess hvernig hugmyndir eru gefnar af unglingum í fjölmiðlum og 

á fleiri stöðum (Steinberg, 2001). Því verður farið yfir þær staðalímyndir sem birtar hafa 

verið af unglingum.  

4.1 Breytingar á unglingsárum 

Breytingar úr því að vera barn yfir í að verða unglingur eiga sér stað á aldrinum 7-13 ára 

hjá stelpum og 9½–13½ ára hjá strákum og fela þessar breytingar í sér líkamlegan, 

vitsmunalegan og félagslegan þroska (Steinberg og Silk, 2002).  

Líkamlegur þroski er áberandi þar sem hann er mest sýnilegur. Helstu merki 

unglingsáranna eru fyrst og fremst þroski kynverundar, ör vöxtur, breytingar á líkama og 

breytingar á blóðrásarkerfi og öndunarfærum (Steinberg og Silk, 2002).   

Hjá stúlkum á sér stað vaxtarkippur um 10-11 ára aldur og á þeim tíma stækka 

brjóstin, geirvartan verður útstæð og svæðið í kringum hana bólgnar, þessar breytingar 

eru oft fyrstu merki kynþroska. Þær fá hár á kynfæri og síðar hár undir höndum. Útferð frá 

kynfærum byrjar sem minnkar svo þegar þær byrja á blæðingum en hverfur ekki alveg. 

Um 12-13 ára fara svitakirtlarnir að þroskast og því fylgir aukinn sviti undir höndum með 

sterkri líkamslykt. Algengt er að stúlkur byrji svo á blæðingum um 11-14 ára aldur 

(Fenwick og Smith, 1993). Vaxtarkippur drengja á sér stað um 12-13 ára aldur. Hár 

myndast í kringum kynfæri og pungurinn dökknar þegar eistun þroskast og vaxa en eistun 

eiga að hafa gengið niður í æsku. Getnaðarlimurinn þroskast og hann lengist áður en hann 

byrjar að þykkna. Hár undir höndum og skeggvöxtur byrjar um 13-15 ára, svitakirtlar 

þroskast og því fylgir aukinn sviti undir höndum með sterkri líkamslykt. Röddin dýpkar 14-

15 ára, um það bil ári eftir að röddin byrjar að dýpka stækkar barkakýlið og verður meira 

áberandi (Fenwick og Smith, 1993).  

Minna sýnilegar eru vitsmunalegar og félagslegar breytingar sem verða á unglingnum. 

Þær líkamlegu breytingar sem eiga sér stað snemma á unglingsaldrinum eða um 11-14 ára 

valda áhyggjum af útliti og aukinni sjálfsvitund hjá barninu. Hormónabreytingar geta 

valdið geðsveiflum. Strákar sem voru áður þægir og blíðir geta orðið árásargjarnir. Barnið 

fer að krefjast sjálfstæðis og fer að finna til sín sem einstaklingur, ekki bara sem eins af 

fjölskyldunni og getur það valdið því að það gerir tilraunir með til dæmis fatnað, talsmáta 

og hegðun til að finna sína eigin ímynd. Foreldum finnst sér þá oft vera hafnað og eiga 

erfitt með að sætta sig við að börnin vilja ekki vera eins og þeir hafa kennt þeim (Fenwick 

og Smith, 1993).  

Á unglingsárunum verður hugsun þróaðri. Hugsunin verður skilvirkari og áhrifaríkari. 

Þá eykst getan til að hugsa sértækt (e. abstract) og um óraunverulega hluti eða tilgátur. 

Unglingurinn er nú fær um að hugsa um hugsunina sjálfa og ferlið sem henni fylgir. 

Hugsunin verður meira afstæðukennd og margvíðari. Með þessum hugsanabreytingum 

unglingsins fer unglingur, þrátt fyrir að hafa ekki alist upp við miklar rökræður á heimilinu,  

að rökræða meira en áður. Hann gerir oft kröfu um meiri þátttöku í rökræðum, 

ákvarðanatöku og umræðum. Auk þess geta þeir farið að líta öðrum augum á 

siðferðislegar og félagslegar venjur. Þeir fara að véfengja reglur og gildi sem þeim þótti 

áður góðar og gildar og geta metið sem svo að þær séu handahófskenndar og 

órökstuddar. Foreldrar líta á reglur og gildi þannig að þeim beri að fylgja á meðan 

unglingurinn sér það sem persónulegt val og veldur þetta misræmi á túlkun og stundum 

deilum á milli þeirra (Steinberg og Silk, 2002). Á þessum tíma er algengt að unglingurinn 

noti vini eða foreldra vina sem mælistiku á hvað þeir sjálfir eiga að fá. Hann hefur gjarnan 

sterka réttlætiskennd en sér málefni í svarthvítu ljósi og frá eigin sjónarhorni. Oft virðist 

hann óhaggandi á eigin skoðunum. Einnig getur unglingurinn átt erfitt með málamiðlanir 

og orðið afbrýðisamur út í systkini. Árekstrar geta komið upp í skólanum og sú tilfinning 

að allt sé óréttlátt er algeng (Fenwick og Smith, 1993).  

Í þessu ferli byrjar unglingurinn að leita að hver hann er, hvert hlutverk hans er í lífinu 

og hverju hann tilheyri. Hluti af því að verða fullorðinn er að standa á skoðunum sínum en 

þær eru ekki alltaf þær sömu og foreldrarnir hafa og þetta getur valdið árekstrum. 

Unglingurinn fjarlægist fjölskylduna og leitar frekar svara við spurningum sínum hjá vinum 

og kunningjum og metur þeirra skoðanir meira en skoðanir foreldra. Vinir og kunningjar 

verða því tilfinningalegur stuðningur, veita ráð og leiðsögn og eru fyrirmyndir unglingsins. 

Þetta eru allt hlutverk sem foreldrar höfðu áður og getur það valdið sumum foreldrum 

áhyggjum að þeir eru ekki lengur þeir sem leitað er fyrst til (Steinberg og Silk, 2002). 

Samkvæmt Steinberg og Silk (2002) eru helstu orsakir óróleika eða raskana á ró 

fjölskyldunnar þær breytingar sem fylgja því að breytast úr barni í ungling. Þau benda á að 

breytingar á félagslegum aðstæðum barnsins og breytingar í lífi foreldra þegar barn 

verður unglingur séu hluti af óróleikanum. Líkamlegar breytingar unglingsins eru því 

sýnileg áminning fyrir foreldra um að barnið þeirra er að fullorðnast. Oft verður það til 

þess að foreldrar koma öðruvísi fram við þá og ofmeta eða vanmeta þarfir og getu 

unglingsins.  

Steinberg (2001) bendir einnig á að sýn foreldra og unglinga á hversdagsleg 

ágreiningsmál getur verið mismunandi og getur það valdið foreldrum áhyggjum og 

vanlíðan. Eitt af algengum ágreiningsmálum foreldra og unglinga er tiltekt í herbergi 

unglingsins. Foreldrar geta litið svo á að það að halda herberginu hreinu sé eitthvað sem 

fólk gerir af því að það sé það rétta en unglingurinn lítur svo á að hvernig herbergið lítur 

út sé hans mál. Með því að skilgreina ágreining sem siðferðislegt álitamál geta foreldrar 

litið svo á að unglingurinn sé að hafna þeim grunngildum sem foreldrarnir hafa reynt að 

innleiða hjá unglingnum og með því ganga gegn væntingum þeirra. Hversdagslegur 

ágreiningur er ekki þess valdandi að brjóta niður samband foreldra og unglinga en tekur 

sinn toll af andlegri heilsu og líðan foreldra, þá sérstaklega mæðra sem eru líklegri til að 

vera á víglínunni á heimilinu (Steinberg, 2001). 

Skapsveiflur unglinga stafa frekar af minnkun jákvæðra upplifana en aukningu á 

neikvæðum upplifunum. Ekki er hægt að greina meira mislyndi hjá unglingum en börnum 

en þrátt fyrir það virðast unglingsárin hafa neikvæð áhrif á skap unglinga. Eldri unglingar 

greina oftar frá því að þeir upplifi sig neikvæða í skapi en fullorðnir og unglingar á fyrsta 

hluta unglingsáranna (Weinstein, Marmelstein, Hankin, Hedeker og Flay, 2007). 

4.2 Stormur og streita  

Steinberg (2001) bendir á að á árum áður var talið eðlilegt að stormur og streita (e. storm 

and stress) einkenndu líðan unglinga og samskipti á heimilum þeirra. Eðlilegt þótti að 

stríðsástand ríkti á heimilum. Steinberg og Steinberg (1994) tala um að sálfræðileg sýn 

þess tíma á samskipti fjölskyldna unglinga lagði áherslu á þörf barnsins til að aðskilja sig 

frá foreldrunum. Ágreiningur í samskiptum foreldra og barna var talinn stafa af þörf á 

tilfinningalegum aðskilnaði unglings frá foreldrum sínum. Foreldrum var sagt að búast við 

öfugsnúningi og mótþróa frá unglingnum og hafa áhyggjur ef þessir þættir væru ekki til 

staðar. Litið var á að skortur á ágreiningi benti til vanþroska barnsins. Því var talið að 

unglingar þyrftu að fjarlægjast foreldra til að öðlast eigin sjálfsmynd. Foreldrar áttu að 

sætta sig við uppreisn unglingsins því hún var tilraun hans til að finna eigin sjálfsmynd og 

drifkraftur að tilfinningalegu sjálfstæði (Steinberg, 2001). Myndin sem dregin hefur verið 

upp af stormi og streitu í samskiptum foreldra og unglinga þar sem foreldrið er pirrað og 

nöldrandi en unglingurinn þrjóskur, hefur dregið athyglina frá því sem er raunverulega að 

gerast (Steinberg og Steinberg, 1994). 

Um áttunda áratug síðustu aldar réðust rannsakendur gegn þessum hugmyndum og 

ögruðu þeirri forsendu að ágreiningur væri eftirsóknarverður eða talinn eðlilegur hluti 

tímabilsins. Niðurstöður rannsóknanna sýndu fram á að 75% unglinga áttu í rauninni í 

góðum samskiptum við foreldra sína og vildu alls ekki meina að samskipti þeirra væru 

lituð af ágreiningi. Steinberg (2001) greinir frá því að í rannsókn Rutters og fleiri frá árinu 

1976 hafi komið fram að samskipti unglinga og foreldra væru góð í 75% tilfella og að þau 

25% sem ættu í erfðleikum í samskiptum hefðu einnig átt vandasöm samskipti við foreldra  

fyrir. Því er óhætt að segja að kenningar um að eðlilegt væri að fjölskyldan eigi í 

stormasömum samskiptum á unglingsárunum sé ekki rétt. 

  Ekki einungis er sú mynd sem dregin er upp af stormasömum samskiptum röng 

heldur felur hún það sem er undirliggjandi í samskiptunum. Það hefur áhrif á foreldra að 

horfa á barn sitt þroskast og verða fullorðið, þar sem það getur vakið upp tilfinningar og 

endurskoðun foreldra á eigin lífi. Þrátt fyrir þessar niðurstöður hefur samfélagið haldið 

uppi neikvæðum hugmyndum um unglinginn og unglingsárin og eru því foreldrar enn 

áhyggjufullir út af þessu tímabili (Steinberg og Steinberg, 1994).  

Í rannsóknum á ágreiningi sem fylgir unglingsaldri kemur fram að lífsskeið unglingsára 

sé eitt streitumesta æviskeiðið og að samskipti foreldra og unglinga sé líklega hlaðið meiri 

ágreiningi en samskipti milli foreldra og barna en ekki ber þeim öllum saman um hvað 

veldur því. Útskýringar skiptast gróflega í tvennt, þær sem einblína á einstaklingseinkenni 

og þær sem líta til fjölskyldutengsla. Venjulega hefur verið talað um streitu í samskiptum 

foreldra og unglinga sem afleiðingu þeirra breytinga sem unglingurinn er að ganga í 

gegnum, kynþroskann.  

4.3 Staðalmyndir unglinga 

Steinberg og Morris (2001) tala um að neysla vímuefna, atvinnuleysi og 

afbrot/áhættuhegðun séu talin þrjú af þekktustu vandamálum sem tengd eru við 

unglingsárin og eiga hvað mestan þátt í þeirri neikvæðu ímynd sem unglingsárin hafa. 

Hlutfall slíkrar hegðunar er hærra á unglingsárum en fullorðinsárum. Jafnframt tala þeir 

um að mörg vandamálanna sem fylgja unglingsárunum vari þó stutt og leysist yfirleitt á 

þeim tíma sem einstaklingurinn færist yfir á fullorðinsár. Flestir sem misnota vímuefni 

hætta því, þeir sem eru atvinnulausir fá flestir vinnu og láta af áhættuhegðun (Steinberg 

og Morris, 2001). Þessir þættir koma ekki í veg fyrir hryllingssögur af stjórnlausum  

vandræðaunglingum og umræðu um unglinga sem stöðugt komi sér í vandræði. Hann sýni 

foreldrum sínum vanvirðingu, læsi sig inni í herberginu sínu og sveimi um í 

tilfinningaþrungnum rússíbana (Newman og Grauerholz, 2002).  

Staðalmyndir unglinga birtast bæði á jákvæðan og neikvæðan hátt þar sem unglingar 

hafa verið flokkaðir eftir útliti, áhugamálum eða öðrum sérkennum sem þeir hafa. Þar 

hafa komið fram flokkar eins og strákastelpa (e. tomboy) sem er skilgreint sem stelpa sem 

klæðir sig og eða hegðar sér á þann hátt sem ætlast er til að sjá í fari drengja (Wikipedia, 

2014). Stelpuleg stelpa (e. girly girl) er slanguryrði yfir stelpu eða konu sem velur að klæða 

sig á sérstaklega kvenlegan og eða ýktan hátt til dæmis að klæðast  bleiku, farða sig mikið 

og tala um sambönd á þann hátt sem er meira tileinkað kvenlegu hlutverki (Wikipedia, 

2013). Nörd (e. nerd) er notað yfir einstaklinga sem hafa óvenjulega mikla þekkingu á 

ákveðnum hlutum eða þáttum eins og tölvutækni og sérfræðisviðum og sýna því minni 

félagslega hæfni en aðrir, sem þarf þó ekki að vera (Wikipedia, 2014).   

Enginn vafi er á því að þær breytingar sem eiga sér stað á þessum tíma eru 

veigamiklar og ólíklegt er að þær breytingar hafi ekki áhrif á aðra innan fjölskyldu en 

unglinginn sjálfan. Þar sem foreldrar hafa yfirleitt  myndað tengsl við barnið og horfa upp 

á það breytast í fullorðinn einstakling með tilheyrandi breytingum er ólíklegt að þeir verði 

ekki fyrir neinum áhrifum af þessu tímabili.  

Þær breytingar sem eiga sér stað á þessum tíma eru andlegar, líkamlegar og 

félagslegar. Breytingar sem fylgja því að barn sé að breytast í fullorðna manneskju eru 

veigamiklar og geta verið erfiðar. Þar sem svo margt er að gerast hjá unglingnum andlega, 

líkamlega og félagslega skal ekki undra að það hafi áhrif á aðra meðlimi fjölskyldunnar og 

þá helst foreldrana þar sem þeir eru að horfa upp á litla barnið sitt breytast í fullorðinn 

einstakling. Þar sem það er líklegt að foreldrar verði fyrir einhvers konar áhrifum af 

þessum tíma verður það skoðað í næsta kafla. Þar verður því litið til hvað rannsóknir segja 

um þau áhrif sem foreldrar verða fyrir af því að eiga ungling og þær sýnilegu breytingar 

sem verða á barninu. Þar sem barn er að taka miklum breytingum getur það talist líklegt 

að fleiri innan heimilisins finni fyrir áhrifum þessara breytinga. 

5 Foreldrar 

Á þeim tíma sem börnin verða unglingar er algengt að foreldrar séu á fertugsaldrinum og 

er það annað skeið sem vert er að skoða (Steinberg og Silk, 2002). Rannsóknir hafa mikið 

fjallað um þau áhrif sem foreldrar hafa á börn sín en minna fjallað um hvaða áhrif börn 

hafa á foreldra.  

Þegar líðan foreldra er skoðuð þarf að líta til þroskabreytinga sem fólk almennt er 

að ganga í gegnum sem einstaklingur og er eitt af þroskaskeiðunum, miðaldursskeið, sem 

eins og áður hefur komið fram er tíminn frá um fertugt og varir fram á sextugsaldur. Fyrir 

barnið eru unglingsárin tími sem það er að mynda tilfinningaleg tengsl við vini og 

fjarlægjast fjölskylduna en gjarnan tími fyrir foreldra, séu þeir á miðaldursskeiði, til að 

sætta sig við þær ákvarðanir sem þeir tóku varðandi eigið líf þegar þeir voru yngri. Þeir 

foreldrar sem vinna úti og eða eru ánægðir í hjónabandi verða fyrir minni neikvæðum 

áhrifum af þessum tímamótum (Steinberg og Silk, 2002). Síðustu áratugi hafa rannsóknir á 

þroska unglinga verið margar en á sama tíma hefur líðan foreldra lítið verið skoðuð 

(Steinberg og Silk, 2002). Í þessum kafla verður fjallað um foreldra á miðaldri þar sem því 

tímabili fylgja breytingar, þær breytingar geta haft áhrif á samskipti foreldra og barna 

jafnt og breytingar unglinga. Einnig er líklegt að breytingar unglingsins hafi áhrif á 

breytingar foreldra og upplifanir þeirra af einkennum miðaldurs, því er mikilvægt að skoða 

þær breytingar samhliða.  

5.1 Breytingar foreldra 

Flestir eiga það sameiginlegt að finna fyrir breytingum á sér og öðrum á þessum tíma, 

finna fyrir því að ekki verði komist hjá þessum þroska sem öldrun er. Á tíma miðaldurs 

stendur fólk frammi fyrir breytingum svo sem öldrunarferli líkamans, dauða foreldra og 

jafnaldra, börnin þeirra eru að færast yfir á fullorðinsárin, það fær hlutverk sem amma og 

afi og er jafnvel að nálgast það að fara á eftirlaun. Einstaklingar á miðaldri geta staðið 

frammi fyrir eigin dauðleika og þeirri óumflýjanlegu staðreynd að framtíðin er takmörkuð 

og að hann eða hún muni deyja (Colorusso og fl., 2007). Þegar fólk kemst á miðaldur fer 

það oft og tíðum að hafa auknar áhyggjur af heilsunni og algengara er að það greinist með 

kvíða, þunglyndi og hafi minna sjálfsálit. Foreldrar geta haft auknar áhyggjur af eigin 

líkama, líkamlegri aðlöðun, kynþokka og því að geta eða geta ekki eignast fleiri börn 

(Steinberg og Silk, 2002). 

Í samfélögum þar sem æskudýrkun er í hávegum höfð er óttinn við ellina aldrei langt 

undan. Þegar fólk kemst á miðjan aldur er algengt að það fari að hugsa um ellina og 

dauðann. Þættir í lífinu eins og að missa foreldra sína geta komið þessum hugsunum af 

stað og slíkir atburðir minna fólk á að dauðinn og endalokin eru raunveruleg. Fram að 

þessum tíma hefur fólk oft verið ákveðnar persónur á yfirborðinu. Það hefur komið sér 

upp aðferðum og leiðum til að lifa og starfa eftir. Fólk hefur yfirleitt fastmótuð hlutverk 

sem það og aðrir þekkja (Álfheiður Steinþórsdóttir og Guðfinna Eydal, 2001). Líf þess er í 

venjubundnu ástandi og á þessum tíma fer það að finna fyrir að stirðleiki eykst smám 

saman og litið er til baka á það sem hefur verið áorkað yfir ævina og hvaða áformum 

hefur ekki verið náð (Freund og Ritter, 2009). Það getur reynst fólki erfitt að á sama tíma 

og það er að átta sig á því að lífið sé hverfult er það að eldast. Það getur verið erfitt að 

takast á við þessa þætti í einu þar sem þeir trufla jafnvægi hugsana og þvinga fram að fólk 

endurskoði eigin hugmyndir um lífið. Þegar fólk hefur náð jafnvægi á eigin hugsanir og 

hugsun um ellina er orðin jákvæð hefur markmiðum miðaldurs verið náð. Þá samkvæmt 

Colorusso og fleiri (2007) er skeiðinu lokið. 

5.2 Miðaldurskreppa 

Gylfi Ásmundsson (2004) sálfræðingur talar um að á tíma miðaldurs átti margir karlmenn 

sig á að þeir eru að komast af besta skeiði ævinnar með tilkomu grárra hára og annarra 

fylgikvilla efri áranna. Þeir vilja sanna fyrir sér og öðrum að þeir geti enn verið aðlaðandi 

fyrir hitt kynið og hafi enn getu til að framkvæma athafnir og hegðun sem frekar hafa 

verið tengd við yngri menn svo sem að safna hári og kaupa sér sportbíl. Miðaldurskreppa 

kvenna er frekar tengd við foreldrahlutverkið og missi sem þær geta upplifað þegar börn 

þeirra fara að heiman. Við það að börnin fari að heiman getur líðan mæðra versnað og 

þær fundið fyrir minni tilgangi með lífinu. Steinberg og Steinberg (1994) tala um að sú 

ímynd hafi verið sett upp af miðaldra konum að þær ráfi um mannlaus heimilin og endi á 

því að brotna niður í næsta stórmarkaði (Steinberg og Steinberg, 1994). Raunveruleikinn 

er yfirleitt ekki eins dramatískur, þar sem meirihluti fullorðinna upplifir miðaldur sem 

viðsnúningspunkt án þess þó að fara í gegnum einhverjar hörmungar. Engu að síður fyrir 

þá sem upplifa eitthvað í líkingu við kreppu getur miðaldurinn verið truflandi, 

niðurdrepandi og vægðarlaus (Steinberg og Steinberg, 1994).  

Steinberg og Steinberg (1994) tala einnig um í bók sinni að ef einstaklingur er 

óánægður með líf sitt á þeim tíma sem hann kemst á miðaldur er algengt að hann kvarti 

yfir eirðarleysi, að honum leiðist og hann finni fyrir tómleika. Hann getur oft verið  

þreyttur en á sama tíma getur hann ekki sofið. Hann getur verið pirraður, annars hugar og 

þarf lítið til að reita hann til reiði. Að kljást við miðaldurskreppu getur leitt til aukinna 

einkenna taugasjúkdóma, þar á meðal til þunglyndis, kvíða, óróleika, upplifunar 

stjórnleysis, minnkandi sjálfstrausts og áhuga á lífinu. Einnig hafa fundist tengsl á milli 

sjálfsmorðs miðaldra karlmanna og miðaldrakreppu. Þeir sem kljást við innri vandamál 

hafa tilhneigingu til að þræta fyrir það. Í mörgum tilfellum sýna þessir einstaklingar kvilla 

svo sem magasár, höfuðverki, minnisleysi, iðravandamál, of háan blóðþrýsting og 

hjartasjúkdóma frekar en augljós einkenni um andlega vanlíðan (Steinberg og Steinberg, 

1994).  

Margs konar ytri aðstæður geta orðið til þess að manneskja á miðjum aldri lendir í 

kreppu. Það geta verið ófyrirsjáanlegir atburðir eins og breytingar á atvinnumöguleikum, 

fjárhagsstöðu, atvinnumissi eða jafnvel að vera kominn á  „toppinn“. Breytingar á lífi maka 

geta einnig haft áhrif svo sem breytt atvinnuþátttaka, endurmenntun eða framhaldsnám 

með tilheyrandi áhrifum á einkalíf (Álfheiður Steinþórsdóttir og Guðfinna Eydal, 2001). 

Fyrri helmingi ævinnar ver fólk í að byggja upp og styrkja sjálfsmynd sína. Ef vel tekst 

til og sjálfsmyndin er að mestu leyti góð getur það mætt seinni helmingi ævinnar af meiri 

festu. Ef uppbygging og þroski sjálfsmyndar tekst ekki nægilega vel til getur það reynst því 

erfiðara að takast á við seinni helming ævinnar. Þeir sem hafa sterka sjálfsmynd geta líka 

lent í kreppu á miðjum aldri, geta fundið fyrir innri togstreitu og ruglingi og geta fundið 

fyirr vonbrigðum með lífið og tilveruna. Þeir þurfa líka að takast á við stöðu sína og gera 

nýtt gildismat. Oft hefur þetta tímabil áhrif á samskipti, ef fólk er í sambúð er þetta tími 

sem hefur áhrif á hana. Hjónin hafa meiri tíma fyrir sig eftir því sem börnin eldast. Fólk 

leitar meira eftir ást, umhyggju og meiri nánd við maka og löngun eftir nýjungum, betra 

og fjölbreyttara kynlífi. Konur líta oft á þennan tíma sem tækifæri til að auka við sig í 

vinnu, námi eða vera virkari félagslega á meðan karlar vilja gefa fjölskyldunni meiri tíma 

og alúð. Oft á annar aðilinn í hjónabandi erfiðara en hinn og eru ástæður þess taldar vera 

mismunandi persónuleiki, skapgerð, bakgrunnur og ólíkur lífsstíll sem er eftirsóknarverður 

fyrir einstaklinginn (Álfheiður Steinþórsdóttir og Guðfinna Eydal, 2001).  

Með auknu sjálfstæði unglings eykst sá tími sem foreldri hefur fyrir sjálft sig og þarf 

fólk oft að taka á óleystum og ógleymdum málum sem eru mikilvæg forsenda fyrir því að 

geta hafið nýjan kafla saman. Þetta tímabil getur fært hjón meira saman en áður og eða 

stíað þeim í sundur. Þegar börnin fara að heiman geta þau gefið sér og sambandinu meiri 

tíma. Lykillinn að hamingju miðaldursins felst oft í að takast á við málin og leysa flækjur 

sem hafa safnast upp. Þegar miðaldurskreppan er að baki getur fólk sætt sig við sjálft sig 

og fundið það líf sem það vill lifa. Það hefur öðlast sjálfsþekkingu og gerir því minna af því 

að varpa sökinni á aðra þegar eitthvað fer úrskeiðis og fer að bera ábyrgð á eigin lífi. Þegar 

vel heppnast er miðaldurskreppan upphaf að nýjum og góðum kafla í lífi fólks (Álfheiður 

Steinþórsdóttir og Guðfinna Eydal, 2001).  

Ljóst er að miðaldrinum fylgja andlegar og líkamlegar breytingar, þó er það misjafnt 

hvernig þær breytingar leggjast í fólk og hversu alvarleg einkenni þeirra eru. Einnig er 

óljóst hvað ýtir undir þá líðan sem fylgt getur, þar sem sumir finna fyrir alvarlegum 

einkennum á meðan aðrir gera það ekki. Í næsta kafla verður skoðað hvaða hugmyndir 

rannsakendur hafa um hvað hefur áhrif á líðan foreldra á þessum aldri á þeim tíma sem 

börn þeirra eru að færast yfir á unglingsárin.  

5.3 Rannsóknir á líðan foreldra 

Miðaldra foreldrar unglinga eru oft ráðþrota gagnvart þeim breytingum sem þeir sjá hjá 

fjölskyldunni og hafa áhuga á að vita af hverju þessi tími sé meira truflandi en annar tími í 

lífi þeirra (Steinberg, 1994). Í þessum kafla verður sjónum beint að nokkrum rannsóknum 

á líðan foreldra unglinga í þeim tilgangi að finna út hvaða þættir geta hafa áhrif á líðan 

þeirra.  

Markmið rannsóknar Keresteš o.fl. (2012) var að rannsaka hvort mögulegt sé að sjá 

fyrir hvað hefur áhrif á líðan bæði mæðra og feðra króatískra unglinga. Rannsóknir sýna 

fram á að ágreiningur sé eitt aðal merkið um að börn séu að færast yfir á 

unglingsaldurinn, þó er ekki alveg ljóst hvaða áhrif ágreiningur hefur á eða fyrir foreldra 

og ungling (Steinberg og Morris, 2001). Keresteš o.fl. (2012) benda á að rannsóknir Collins 

og Laursen, 2004; Smetana 1989; Smetana o.fl. 2006; Steinberg, 2001 og Steinberg og 

Morris, 2001 telji að áhrifin séu meiri á foreldra en unglinginn þar sem foreldrar eiga það 

til að upplifa ágreining sem merki um höfnun og að þeim hafi mistekist í uppeldinu, á 

meðan unglingurinn sér ágreining sem tækifæri til að æfa nýtilkomna, vitsmunalega 

samskiptafærni. Þetta leiðir til þess að magn ágreinings segir frekar til um líðan foreldra 

en unglinga. Keresteš o.fl. (2012) benda ennfremur á að misræmi hafi komið fram í 

rannsóknum þar sem rannsókn Dekovic (1999) sýndi fram á að tíðari og meiri ágreining 

milli foreldra og unglinga væri hægt að tengja við aukið þunglyndi og upplifun á lélegri 

færni í foreldrahlutverkinu hjá bæði feðrum og mæðrum. Rannsókn Silverberg og 

Steinberg (1987) bendir til að ágreiningur hafi einungis neikvæð áhrif á mæður en ekki 

feður. Þrátt fyrir að aukning verði á ágreiningi innan flestra fjölskyldna við upphaf 

unglingsára getur munurinn á magni ágreinings og áhrifum legið í muninum á skapgerð 

foreldra og barna sem getur útskýrt muninn á vellíðan foreldra. 

Keresteš o.fl. (2012) skoðuðu áhrifaþætti á hnignun á andlegri og vitsmunalegri virkni 

foreldra í tengslum við miðaldur, ánægju í hjónabandi og ágreining milli þeirra og unglinga 

þeirra. Til athugunar voru tengsl á milli miðaldurs og vellíðunar foreldra út frá mögulegum 

áhrifavöldum svo sem aldri foreldra og menntun, skynjun á almennri streitu og tiltækum 

félagslegum stuðningi. Þátttakendur voru króatískir foreldrar með elsta barn sem var að 

færast yfir á unglingsárin. Á heildina litið voru niðurstöður svipaðar hjá báðum foreldrum. 

Helstu niðurstöður rannsóknarinnar eru að einstaklingsmun á andlegri líðan foreldra 

unglinga megi frekar rekja til skynjunar foreldra á miðaldri (sérstaklega mæðra) og ánægju 

í hjónabandi (sérstaklega fyrir feður) heldur en skynjunar á ágreiningi við unglinginn. 

Foreldrar fundu fyrir hnignun sjálfsálits og vitsmunalegrar virkni sem hægt var að tengja 

við miðaldur og má því segja að hann sé forspárgildi fyrir lífshamingju, sérstaklega hjá 

mæðrum. Þeir foreldrar sem fundu mikið fyrir neikvæðum líkamlegum og vitsmunalegum 

breytingum fundu einnig fyrir því að vera óákveðnari og þeim fannst þeir hafa minni 

stjórn á eigin lífi, óháð aldri, menntun, skynjun á almennri streitu og félagslegum 

stuðningi. Auk þess fundu foreldrar fyrir minni skilningi á eigin þroska og möguleikum 

sínum á frama og fundu fyrir minni tilgangi með lífinu. Þær mæður sem upplifðu 

miðaldursbreytingar á neikvæðan hátt mátu sjálfa sig og fortíð sína lakar. Þær upplifðu sig 

einnig verr staddar í félagslegum samskiptum, fannst þær minna hæfar í að sýna samúð, 

væntumþykju, nánd og fannst líka erfitt að vera opnar og hlýjar í samskiptum. Þessar 

niðurstöður styðja fyrri hugmyndir um að mikilvægur áhrifaþáttur fyrir velferð foreldra, sé 

skynjun þeirra á eigin breytingar og aðlögun þeirra á þessu lífsskeiði og að foreldrar og 

börn eru á sama tíma að ganga í gegnum miklar breytingar.  

Verndandi þættir fyrir foreldra geta verið ánægja í hjónabandi, eiga áhugamál, vinna 

eða skóli. Þá er átt við að foreldrar hafi eitthvað fyrir stafni utan foreldrahlutverksins sem 

þeir geta notið og haldið sér uppteknum. Við það minnka líkur á vanlíðan foreldra 

(Steinberg og Steinberg, 1994). Það að horfa á barnið sitt þroskast og verða fullorðið getur 

aukið á óhamingju foreldra sem eru óánægðir í hjónabandi. Ef foreldrar hafa ekki verið 

sérstaklega ánægðir í hjónabandi og lítil ást þeirra á milli fyrir getur það ýtt undir 

varnarleysi foreldra gagnvart þeim áhrifum sem þessu tímabili fylgja. Þegar annað 

foreldrið er sjaldan til staðar og eða andlega fjarverandi þegar þau eru saman hefur hitt 

foreldrið meiri tíma til að horfa til baka og endurskoða þau mistök sem það hefur gert 

varðandi eigið líf þegar það var sjálft unglingur. Yfirvofandi vandamál hjá unglingnum 

minna á þau vandamál sem það átti við að stríða á sínum unglingsárum, auka eftirsjána og 

skerpa sjálfsvorkunnartilfinningu. Foreldrar sem fá ekki félagsskap og eða andlegan 

stuðning frá hinu foreldrinu geta verið viðkvæmari fyrir áhrifum þessa tíma. Einnig ef 

foreldrar eru ekki félagslyndir né voru það á unglingsárum en eiga ungling sem er 

félagslyndur getur það ýtt undir afbrýðisemi og öfund hjá foreldri ef það nýtur ekki 

stuðnings frá maka sínum (Steinberg og Steinberg, 1994). Rannsókn Voydanoff og 

Donnelly (1998) sýndi einnig fram á að hamingja í hjónabandi hafi jákvæð tengsl við 

vellíðan foreldra.  

Putnick o.fl. (2010) gerðu megindlega langtímarannsókn þar sem spurningalistar voru 

lagðir fyrir evrópsk-ameríska foreldra. Fyrri listinn var lagður fyrir þegar börnin þeirra voru 

á tíunda ári og seinni listinn aftur á fjórtánda ári. Foreldrar svöruðu meðal annars 

spurningum um streitu sem fylgdi uppeldishlutverkinu, um persónuleika og félagsleg 

viðhorf. Niðurstöður rannsóknarinnar sýndu að streita foreldra væri nokkuð stöðug, þó 

ekki á öllum sviðum, en jókst að meðaltali eftir því sem barnið varð eldra sem gefur til 

kynna að erfiðara sé að ala upp 14 ára ungling en 10 ára barn. Streituvaldar fólust meðal 

annars í óreglulegum samskiptum milli foreldra og barna en erfið hegðun barns olli síður 

streitu en óregluleg samskipti milli foreldra og barna. Þegar barnið færðist yfir á 

unglingsárin, kom fram að foreldrar finna fyrir breytingum á gæðum, nálægð og ágreiningi 

í samskiptum milli sín og barnsins, sem getur valdið aukinni streitu. Steinberg og Silk 

(2002) benda þó á að ágreiningur foreldra og unglinga sé kannski ekki oftar en foreldra og 

barna heldur séu deilur við unglinga ólíklegri til að leysast á eins farsælan hátt. 

Í sömu rannsókn kom fram að mæður og feður innan kjarnafjölskyldu voru sammála 

um að upplifa svipað magn af mismunandi streitu vegna foreldrahlutverksins. Streita 

annars foreldris og upplifaðar breytingar, tengdist streitu hjá hinu foreldrinu. Hlutfallslegt 

samræmi fannst á streitu foreldra og aðeins litlar breytingar fundust á armæðu foreldra á 

rannsóknatímabilinu. Þrátt fyrir að meðaltal streitu hafi aukist eftir því sem börnin urðu 

eldri, mældist streita foreldra nokkuð stöðug yfir tímabilið. Þeir foreldrar sem fundu fyrir 

mikilli streitu tengdri foreldrahlutverkinu þegar barn þeirra var 10 ára fundu einnig fyrir 

mikilli streitu þegar það var 14 ára. Þar sem niðurstöðurnar sýndu að óregluleg samskipti 

valdi frekar streitu foreldra en hegðun barnsins bendir allt til að hægt sé að vernda 

foreldra og fjölskyldu fyrir aukinni streitu á þessum viðkvæma tíma með því að finna leiðir 

til að viðhalda reglulegum og góðum samskiptum og jafnframt nánd foreldra og barna 

(Putnick o.fl., 2010). 

Í þessum kafla hefur verið farið yfir nokkrar rannsóknir á líðan foreldra á þeim tíma 

sem barn þeirra færist yfir á unglingsár. Þær rannsóknir hafa vakið upp spurningar og 

athugavert er að ósamræmi kom fram í rannsóknum á streitu foreldra sem vert er að 

skoða. Getur verið að foreldrar finni fyrir streitu vegna þeirra breytinga sem þeir sjálfir eru 

að ganga í gegnum samhliða unglingnum? Er sú streita óháð þeim breytingum sem eiga 

sér stað innan fjölskyldunnar? Eða kann að vera að breytingar í vinnu eða starfsumhverfi 

foreldra hafi sitt að segja? Þegar leitað er að rannsóknum sem fjalla um líðan foreldra 

unglinga er ekki um auðugan garð að gresja, algengara er að finna rannsóknir á líðan 

foreldra barna með röskun eða hamlanir en foreldra dæmigerðra unglinga. Því verður 

leitað í rannsókn Steinberg og Steinberg sem gerð var árið 1994 í von um að finna svör við 

þeim.  

6 Á krossgötum - rannsókn Steinberg og Steinberg 

Laurence Steinberg Ph.D. er virtur prófessor í sálfræði við Háskólann í Temple sem hefur 

lagt áherslu á rannsóknir á unglingsárum og kona hans Wendy Steinberg er rithöfundur, 

saman gáfu þau út bók árið 1994 um rannsókn á aðstæðum 204 fjölskyldna. Þrátt fyrir að 

sú rannsókn sé talin gömul í dag, koma þau hjónin inn á marga mikilvæga þætti. Þessir 

þættir svara spurningum sem ekki hefur verið tekið á í nýlegum rannsóknum. Í bókinni 

lýsa þau vel þeim þáttum og efni sem var markmiðið að varpa ljósi á í þessari ritgerð. Við 

leit að sambærilegum nýjum rannsóknum komu einungis örfáar greinar fram. Rannsókn 

þeirra Steinberg og Steinberg er hins vegar vönduð og yfirgripsmikil og er að mínu mati 

vel þess verð að um hana sé fjallað hér, þrátt fyrir að hún sé ekki ný.  

Rannsókn Steinberg og Steinberg (1994) greinir frá fleiri þáttum en aðrar rannsóknir 

sem hér hefur verið fjallað um sem geta haft áhrif á foreldra unglinga. Þetta eru þættir 

sem geta verið til staðar án þess að það þýði að foreldrar lendi í kreppu, heldur einungis 

að líkurnar aukast. Því fleiri þættir sem eru til staðar því meiri líkur eru á að einstaklingur 

fari í gegnum miðaldurskreppu. Þættirnir eru fjórir en þar sem hér er aðallega verið að 

fjalla um kjarnafjölskyldu verða einungis skoðaðir þeir þrír þættir sem snúa að þeim. 

Þessir þættir eru; að vera af sama kyni og unglingurinn, finna ekki ánægju í öðru hlutverki 

en foreldrahlutverkinu og hafa neikvæðar væntingar til unglingsáranna. Fjórði þátturinn 

er að hafa skilið og eða vera gift aftur og sá þáttur verður ekki tekinn með vegna þess að 

hér er reynt að fjalla einungis um blóðforeldra og barn sem er að færast yfir á unglingsár. 

Þótt mikilvægt sé að skoða einstæða foreldra, stjúpfjölskyldur og aðrar gerðir blandaðra 

fjölskyldna er það efni í aðra ritgerð. 

6.1 Að vera af sama kyni  

Foreldrar eru líklegri til að finna fyrir einkennum miðaldurs ef þeir eru af sama kyni og 

unglingurinn, það er að segja mæður dætra og feður drengja. Það eru nokkrar ástæður 

fyrir þeim auknu áhrifum. Í fyrsta lagi eru meiri líkur á að foreldri af sama kyni og barn sé í 

nánari og betri samskiptum en foreldri af gagnstæðu kyni. Það foreldri sem barnið leitar 

meira til og finnst það nánara upplifir meiri höfnun á unglingsárum en hitt foreldrið sem 

er þá ekki af sama kyni og barnið. Dæmi um þetta er móðir sem hefur átt í góðum 

samskiptum við dóttur sína getur upplifað að hún sé að yfirgefa sig eða að missa vin, 

þegar dóttirin fer að verja meiri tíma með vinum sínum (Steinberg og Steinberg, 1994).   

Í öðru lagi eiga foreldrar auðveldara með að samsama sig við barnið sem er af sama 

kyni. Foreldrar sem eiga auðvelt með að sjá sjálfa sig í barninu eru líklegri til að verða fyrir 

áhrifum af þroska þess hvort sem það eru jákvæð eða neikvæð áhrif. Þegar móðir til 

dæmis horfir upp á dóttur sína þroskast og þá sérstaklega ef dóttirin minnir hana á sig 

getur það rifjað upp fyrir móðurinni gjörðir sem hún gerði sjálf og sér jafnvel eftir. Ein 

móðir í rannsókninni varð ófrísk mjög ung sem varð til þess að hún tók ákvörðun um að 

giftast föðurnum þrátt fyrir að vera ekki viss um tilfinningar sínar í hans garð. Steinberg og 

Steinberg tala um að við það að horfa upp á dóttur sína þroskast vaknar upp eftirsjá hjá 

móðurinni sem fer að láta sig dreyma um hvernig líf hennar hefði annars orðið. Sú eftirsjá 

sem hún fann fyrir olli því að hún var áhyggjufull yfir að dóttir hennar endurtæki mistökin. 

Í stað þess að taka af skarið, takmarka til dæmis útivist og setja dótturinni skýran ramma 

til að reyna að koma í veg fyrir að dóttir hennar gerði sömu mistök varð hún eftirlát og 

hætti að halda uppi aga. Hún vildi vera aðgætnari móðir en eftirsjá hennar varð til þess að 

hún gat ekki framkvæmt það.  

Þau vonbrigði sem foreldrar geta fundið fyrir gagnvart börnum sínum verða oft óskýr 

og þokukennd vegna vonbrigða sem þeir finna fyrir varðandi eigið líf sérstaklega þegar 

þeir samsama sig við barnið sitt. Það að horfa upp á barnið sitt gera sig líklegt til að 

endurtaka mistök foreldris eða láta tækifæri renna sér úr greipum getur vakið upp 

hugsunina ef ég bara hefði … auk þess ýtt undir neikvæð áhrif af endurupplifun foreldris á 

sínum unglingsárum. Í því skyni að reyna að koma í veg fyrir slík mistök unglings getur 

foreldri jafnvel orðið óþarflega hart á atriðum líkt og að unglingurinn stundi heimanám og 

verður því eins konar harðstjóri og rekur unglinginn áfram. Breytingar sem þessar hjá 

foreldri geta orðið til þess að unglingurinn fjarlægist foreldrið enn frekar og eykur það á 

vanlíðan foreldris (Steinberg og Steinberg, 1994). 

Í þriðja lagi er félagslegur samanburður, ef foreldri bera sig meðvitað eða ómeðvitað 

saman við unglinginn getur samanburðurinn reynst þeim óþægilegur á þessum tíma. Ef 

faðir á son sem er vinsæll og hefur góða félagsfærni en sjálfur hefur faðirinn ekki haft 

þennan eiginleika getur hann séð öfundsverða hluti sem hann hefði sjálfur viljað upplifa 

og hafa á þessum tíma. Eftirsjá sem faðirinn finnur fyrir getur ýtt undir afbrýðisemi í garð 

sonarins og gæti líka leitt til depurðar eða jafnvel þunglyndis hjá föðurnum, minni líkur 

eru á slíkri afbrýðisemi ef hann sæi þetta hjá dóttur sinni (Steinberg og Steinberg, 1994). 

Rannsókn Biederman, Nichols og Durham (2010) gefur líka dæmi um slíka samsömun 

mæðra og dætra. Þar talar ein móðir, sem er í þybbnara lagi, um að hún fylgist með öllu 

sem dóttir hennar borðar, hún reynir að fá hana með sér í göngutúr. Þetta leggi hún 

áherslu á vegna þess að hún var sjálf þybbin á hennar aldri, henni hafi ekki liðið vel með 

það því vill hún ekki að dóttir sín upplifi slíkt hið sama.  

6.2 Ánægja af öðru en foreldrahlutverki 

Foreldrar sem eru ekki skuldbundnir öðru en foreldrahlutverkinu svo sem hjónabandi, 

atvinnu eða áhugamálum geta fundið meira fyrir einkennum miðaldurs en þeir foreldrar 

sem hafa fleiri hlutverk. Steinberg og Steinberg taka sem dæmi að móðir sem hefur varið 

jafn miklum tíma í foreldrahlutverkið og starfsframa sé ekki eins líkleg til að finna fyrir 

óróleika og móðir sem hefur að mestu leyti lagt áherslu á starfsframa sinn. Hins vegar 

móðir sem er óánægð í vinnunni og hjónabandi er viðkvæmari fyrir áhrifum og er líklegri 

til að finna fyrir óróleika hvort sem hún hefur lagt mikið upp úr foreldrahlutverkinu eða 

ekki. Vörnin gegn óróleika sem fylgt getur þessu tímabili er að rækta jafnt áhugamál sem 

atvinnu samhliða foreldrahlutverkinu. Foreldrar sem upplifa óánægju í atvinnu eru 

viðkvæmari fyrir því að finna fyrir óróleika á þessum tíma (Steinberg og Steinberg, 1994). 

Foreldrar geta upplifað óánægju í starfi sem er bein afleiðing þess að takast á við og 

horfast í augu við andleg vandamál sem kvikna við þroskabreytingar unglingsins heima 

fyrir. Þrátt fyrir að ánægja í starfi geti orðið fyrir áhrifum frá reynslu af 

foreldrahlutverkinu, getur ánægja í starfi virkað sem verndandi þáttur gegn krísum innan 

fjölskyldunnar áður en þær hefjast (Steinberg og Steinberg, 1994). 

6.3 Væntingar  

Síðasti áhrifaþátturinn sem verður skoðaður er að vissu leyti mikilvægastur, þessi þáttur 

eru væntingar sem foreldrar hafa gagnvart unglingsárunum. Þegar foreldrar hafa 

einhverjar væntingar, byggjast viðbrögð þeirra við atburðum tengdum unglingsárunum á 

þeim væntingum. Þeir útskýra það sem gerist með vísan í þær væntingar. Í vel 

skilgreindum aðstæðum skipta væntingar ekki eins miklu máli og þar sem foreldri á erfitt 

með að skilgreina aðstæður á annan hátt en þær eru í raun og veru. Væntingar foreldra 

skipta hins vegar máli í aðstæðum sem eru óljósar. Í óljósum aðstæðum getur það skipt 

meira máli hvernig þær eru skynjaðar, túlkaðar og skilgreindar en aðstæðurnar sjálfar. Ein 

ástæðan fyrir því að væntingar skipta svona miklu máli er að aðstæður verða oft í 

samræmi við væntingarnar (Steinberg og Steinberg, 1994).    

Væntingar foreldra til unglingsáranna skipta miklu máli. Ef foreldrar hafa neikvæða 

upplifun af eigin unglingsárum, hafa lesið um eða heyrt frá vinum um erfiðar upplifanir 

getur það haft neikvæð áhrif á útkomuna. Burtséð frá því hvaðan þær koma verða þessar 

neikvæðu væntingar andleg sía sem öll hegðun unglingsins er sett í gegnum til að túlka og  

útskýra nánar. Það sem byrjar sem tilfinningaleg viðbrögð við upphafi unglingsáranna 

verður túlkunarrammi fyrir aðstæður sem á eftir koma (Steinberg og Steinberg, 1994). 

Rannsókn Nash, McQueen og Bray (2004) sýnir fram á að þeir unglingar sem eiga 

foreldra sem eru „mjög mikið á móti“ áfengisneyslu unglinga eiga færri vini sem neyta 

áfengis og færri vini sem eru hlynntir neyslu, hafa meiri getu til að forðast neyslu, neyta 

sjaldnar áfengis og eiga við færri vandamál tengd neyslu að stríða en þeir unglingar sem 

eiga foreldra „á móti“ áfengisneyslu unglinga. Þetta bendir til þess að væntingar foreldra 

til unglinga hafi áhrif á útkomu. 

Steinberg og Steinberg tala einnig um að þættir á borð við ánægju í hjónabandi, 

atvinnu og eða áhugamál utan heimilis geti virkað sem verndandi þættir fyrir foreldra, 

gagnvart neikvæðum áhrifum þess að horfa á barn sitt þroskast. Annars vegar geta þeir 

virkað sem afþreying/truflun sem dregur athyglina frá lífi foreldra. Foreldrum sem hafa 

ekki eitthvað slíkt að að hverfa hættir til að beina ósjálfrátt ómældri orku og athygli að 

barninu sínu og eru því líklegri til að bregðast meira við hverju atviki í lífi barnsins, hversu 

lítið eða ómerkilegt sem það reynist vera. Þegar stórir atburðir gerast eins og að barn 

færist yfir á unglingsaldur gefa foreldrar því mikla athygli sem er andstætt því sem 

unglingurinn vill. Þrátt fyrir að foreldrahlutverkið geti verið ánægjulegt fyrir bæði feður og 

mæður eykur það yfirleitt ekki tilfinningu um eigin hæfni og gott sjálfsálit. Góð 

frammistaða, afrek í vinnu eða hjónabandi eru líklegri til að auka á sjálfsálit og hæfni. 

Foreldrar sem eru ánægðir fyrir utan foreldrahlutverkið eru líklegri til að hafa sjálfstraust, 

vera sjálfsöruggir einstaklingar og það sjálfstraust og sjálfsöryggi veitir andlega vernd gegn 

þeirri ólgu sem unglingsárunum fylgir (Steinberg og Steinberg, 1994). 

7 Samantekt og niðurstöður 

Markmið ritgerðarinnar var að skoða líðan foreldra á þeim tíma sem barn þeirra færist yfir 

á unglingsaldur og athuga hvort sá tími hefur áhrif á foreldra. Ef svo er þá hvers konar 

áhrif er um að ræða. Lagt var upp með spurningarnar:Hvort sá þáttur að eiga ungling ýti 

undir endurmat og sjálfsskoðun foreldra? Hvers konar þættir geta leitt til kreppu foreldra?  

Byrjað var á því að skilgreina hugtökin unglingsár og miðaldur til að gefa lesanda 

innsýn í það ferli sem verður á þessu tímabili sem getur útskýrt þann ágreining sem getur 

átt sér stað á  milli unglings og foreldris. Þar á eftir er komið inn á hvernig fjölskyldan 

getur verið fjölbreytileg. Markmið fjölskyldukaflans var að útskýra hvað getur átt sér stað 

innan fjölskyldu fyrir unglingsárin.  

Fjallar var um þær andlegu-, líkamlegu- og félagslegubreytingar sem eiga sér stað á 

þessum tíma á unglingnum til að sýna fram á að fyrir foreldra að horfa á barnið sitt taka 

slíkum breytingum á tiltölulega stuttum tíma getur verið erfitt. Skoðaðar voru þær 

staðalmyndir sem birtar hafa verið af unglingum og hugmyndir um stormasöm samskipti 

milli foreldra og unglings til að sýna fram á hvers vegna margir foreldrar telja þennan tíma 

vera áhyggjuefni og hafa valdið foreldrum hugarangri.  

Bent var á að algengt er að foreldrar séu á miðjum aldri á þeim tíma sem barn þeirra 

færist yfir á unglingsár og miðaldrinum fylgja breytingar svo sem andlegar og líkamlegar. 

Ástæðan fyrir því að þær breytingar eru ræddar er að það getur haft áhrif á foreldra að 

horfa á barninu sitt fullorðnast og ýtt undir einkenni miðaldurs. Niðurstöður rannsókna 

sýna að flestir upplifa einhver einkenni miðaldurs en að oft sé auðveldara að sjá hvað 

foreldrar eru að ganga í gegnum út frá því hvar á þroskaferlinu unglingur þeirra er, sem 

bendir til að þroskabreytingar unglinga hafi áhrif á líðan foreldra. Breytingar á 

samskiptum, sú staðreynd að foreldrar og börn þeirra fjarlægjast hvort annað á þeim tíma 

sem börnin færast yfir á unglingsár og að sýn þeirra getur verið mismunandi getur valdið 

foreldrum áhyggjum, aukinni streitu og vanlíðan. Að lokum var farið yfir rannsókn 

Steinberg og Steinberg sem er eldri rannsókn en fer vel yfir hvernig breytingar 

unglingsáranna geta haft áhrif á foreldra á þessum tíma.  

Breytingar unglingsins eru líklegar til að ýta undir endurmat og sjálfsskoðun 

foreldranna. Ef sú sjálfsskoðun er neikvæð getur hún kallað fram neikvæðar tilfinningar 

eins og afbrýðisemi, valdaleysi, missi og öfund. Neikvæð viðbrögð og hegðun sem þetta 

tímabil getur kallað fram eins og óþarfa nöldur ýtir undir frekari fjarlægð milli foreldra og 

unglings. Þegar foreldrar eru meðvitaðir og viðurkenna fyrir sjálfum sér þessar tilfinningar 

og viðbrögð eru þeir líklegri til að takast á við þau og geta þannig dregið úr þeim 

afleiðingum sem geta hlotist af þeim.   

Líðan foreldra unglinga hefur lítið verið rannsökuð nema í tilfellum foreldra barna og 

unglinga með raskanir og eða hamlanir. Ég velti fyrir mér hvað veldur því. Er það vegna 

þess að fræðimenn telja að þess þurfi ekki eða fyllti rannsókn Steinbergs kvótann og það 

þarf ekki að rannsaka líðan foreldra nánar? Rannsóknir sýna að margt er um að vera innan 

fjölskyldunnar á þeim tíma sem barn færist yfir á unglingsaldur. Þær breytingar sem verða 

á samskiptum foreldra og barna hafa áhrif á hvernig foreldrar líta sjálfa sig í 

foreldrahlutverkinu sem og annars staðar. Það skiptir miklu máli að vera sáttur við sjálfan 

sig og vera ánægður í hjónabandi og eru það þættir sem geta virkað sem verndandi þættir 

fyrir foreldra. Í rannsóknum sem gerðar hafa verið á börnum og unglingum kemur fram að 

samskipti og gott samband milli foreldra og unglinga skipta miklu máli fyrir unglinginn. 

Fyrst foreldrar skipta svona miklu máli fyrir börn og unglinga þarf þá ekki að skoða nánar 

hvað það er sem veldur streitu og vanlíðan foreldra? Niðurstöður rannsókna sýna að 

streita foreldra eykst á þeim tíma sem börn þeirra færast yfir á unglingsárin en hvað það 

er sem veldur því er enn ekki ljóst.  

Það sem kom mér mest á óvart við framkvæmt þessarar rannsóknar var hversu fáar 

rannsóknir fundust á líðan foreldra á þessu tiltekna tímabili. Unglingsaldurinn er tímabil 

sem mikið hefur verið skoðað og líðan barna og unglinga skiptir miklu máli. Mikil þörf er á 

og mikilvægt að rannsakendur gefi foreldrum betri gaum og því samspili sem er innan 

fjölskyldunnar á því tímabili sem börn færast yfir á unglingsaldurinn. Það er mikilvægt að 

uppeldisfræðingar og fagfólk sem vinna að málefnum unglinga þekki þetta samspil til að 

geta unnið með það sem raunverulega er að gerast innan fjölskyldna á þessum tíma. Þar 

sem að horfa á barnið sitt fullorðnast getur ýtt undir endurmat og sjálfsskoðun foreldra, 

ennfremur að ef foreldrar eru ekki hamingjusamir í sambúð og eða atvinnu aukast líkur á 

því að þeir lendi í kreppu miðaldurs. 

